
Xatırladaq ki, keçən il 
Azərbaycanda 132,5 min hektar 
sahədə pambıq əkilmişdi. Bu il isə 
pambıq əkini sahələrinin həcmi 
məhsuldarlığı az olan torpaqların əkin 
dövriyyəsindən çıxarılması hesabı-
na 100,1 min hektaradək azaldılıb. 
Belə bir addım pambıqçılıqda orta 
məhsuldarlığı artırmağa, pambıq əkini 
dövriyyəsindən çıxarılan torpaqları 
daha səmərəli istifadə etməyə və daha 
yüksək göstəricilər qazanmağa imkan 
verib. Fikrimizin təsdiqi kimi statistik 
rəqəmlərə nəzər salaq. Belə ki, əgər 
keçən il oktyabrın 30-dək 181 min 323 
ton pambıq tədarük olunmuşdusa, bu 
ilin eyni dövründə ölkə üzrə pambıq 
qəbulu məntəqələrinə 257 min 773 ton 
məhsul təhvil verilib. Bununla da orta 
məhsuldarlıq ötən illə müqayisədə 8 
sentnerədək artıb və nəticədə pambıq 
yığımında 42,2 faiz artım qeydə alınıb. 

Artıq pambıq yığımı yekun 
mərhələyə qədəm qoyub. Sahələrdən 
birinci üz yığım yekunlaşmaq üzrədir, 
ikinci üz yığımın isə 50 faizi başa çatıb. 
Bu il ən çox pambıq Saatlı (13741 
hektar), Ağcabədi (10452 hektar), 
Biləsuvar (10257 hektar), Bərdə (10140 
hektar) və Beyləqan (9706 hektar) 
rayonlarında əkilib. Yığılan pambığın 
144185 tonu bu rayonların payına 
düşür.

Dövlət Statistika Komitəsinin 
məlumatına görə,  noyabrın 6-dək ölkə 
üzrə pambıq qəbulu məntəqələrinə 270 
min 993 ton məhsul təhvil verilib. Bu, 
ötən ilin eyni dövrü ilə müqayisədə 34,7 
faiz çoxdur. Keçən il noyabrın 6-dək 201 

min 212 ton pambıq tədarük olunmuşdu.
Qeyd edək ki, bu il pambıq yığımına 

435 kombayn cəlb olunub. Sahələrdən 
məhsulun 90 faizinin kombaynlar 
vasitəsilə yığımı nəzərdə tutulur. 
Kombaynlarla kütləvi pambıq yığımına 
sentyabrın 24-də start verilib. “Aqro-
lizinq” ASC-nin yerli bölmələrində 34 
ehtiyat kombayn var, zərurət yarana-
cağı təqdirdə bu kombaynlar da yığım 
prosesinə cəlb olunacaq.

Məhsuldarlığın artması yuxarıda 
qeyd edilən səbəblə–məhsuldarlığı 
yüksək olan pambıq əkini sahələrinə 
xüsusi önəm verilməsi ilə bərabər, 
aqrotexniki qulluq qaydalarına düzgün 
riayət olunması, gübrə ilə təminatın 
yüksək səviyyədə həyata keçirilməsi, 
məhsulun sahələrdən texnika ilə itkiyə 
yol verilmədən yığılmasıdır. 

Ötən il pambıqçılıqda respublika 
göstəricisindən yüksək – 29 sentner 
məhsuldarlıq əldə edən cəlilabadlı 
fermerlər bu il də sahələrdə bol məhsul 

yetişdiriblər. Yığım başlanandan 
məntəqələrə 900 tondan çox “ağ qızıl” 
təhvil verilib. Fermerlər bu il də əkin 
normasına və torpağın hazırlanması-
na düzgün riayət ediblər. Sahələrdə, 
əsasən, Türkiyənin “Fləş fragen” və 
“ADN-123” yüksəkkeyfiyyətli pambıq 
sortları becərilir. Bu sortlar bölgənin 
torpaq-iqlim şəraitinə də tam uyğundur.

“MKT İstehsalat Kommersiya” 
MMC-nin Tərtər filialı da pambıq 

istehsalında yüksək nəticəyə nail olub. 
MMC-nin məlumatında bildirilir ki, 
bu il rekord məhsuldarlıq əldə edi-
lib,  830 fermerlə müqavilə əsasında 
2017 hektar sahədə pambıq becərilib 
ki, bu da ötən illə müqayisədə 350 
hektar çoxdur. Becərmə işləri bütün 
aqrotexniki qaydalara əsasən apa-
rıldığından məhsuldarlıq da keçən 
ilkindən yüksəkdir. Belə ki, bugünədək 
tarlalardan 7613,38 ton məhsul tədarük 
olunub. Bu isə 1 hektar üçün orta 
hesabla 37,74 sentner məhsuldarlıq 
deməkdir. Bu nəticə ötən ilin göstəricisi 
ilə müqayisədə 5 sentner çoxdur.

Tarlalarda məhsul yığımı hələ 
davam edir. Pambıq yığımına 9 kom-
bayn, 20 traktor, 44 qoşqu, 3 yükləyici 
cəlb edilib. Mövsümün sonunadək 
orta məhsuldarlığın 38,5 sentnerə 
çatacağı gözlənilir. Qeyd edək ki, bu il 
Tərtər rayonunda 3427 hektar sahədə 
pambıq becərilib. Tərtər pambıqçıları 

hektarın orta məhsuldarlığına görə bu 
il də respublikanın pambıqçılıq rayon-
ları arasında ön sıradadır. İndiyədək  
rayon üzrə 11 min 418,192 ton məhsul 
tədarük edilib. Hər hektarın orta 
məhsuldarlığı 33,3 sentnerdir.

Füzulidə də pambıq yığımı kam-
paniyası davam edir və bugünədək 
qəbul məntəqələrinə 1408,40 ton 
məhsul təhvil verilib. Rayonda bu il 
800 hektar sahədə çiyid səpini həyata 

keçirilib. Pambiq əkinlərinin 500 
hektarı “P-Aqro”MMC, 300 hektarı 
isə “Azərpambıq” MMC ilə müqavilə 
əsasında becərilib. 

Füzuli pambıqçıları min bir zəhmət 
bahasına yetişdirdikləri məhsulun vax-
tında və itkisiz yığılması üçün əzmlə 
çalışırlar. Pambıq yığımı həm əl əməyi, 
həm də pambıqyığan kombaynlar 
vasitəsilə həyata keçirilir. Havaların 
əlverişli keçməsi məhsulun tez və 
itkisiz yığılmasına şərait yaradır.

Ucarda da kütləvi pambıq yığımı 
kampaniyası davam edir və artıq 
sahələrdən 884 ton məhsul toplanıb. 
Rayon Dövlət Aqrar İnkişaf Mərkəzinin 
məlumatına görə,  cari mövsümdə 
500 hektarda pambıq yetişdirilib. Ötən 
il hər hektardan 7 sentner məhsul 
götürən fermerlərin və fiziki şəxslərin 
indiyədək əldə etdikləri göstərici 
17,9 sentnerdir. Bir sıra ərazilərdə, o 
cümlədən Şahlıq, Təzə Şilyan, Xələc, 
Lək ərazi dairələrində bu göstərici daha 
yüksəkdir.

Goranboy rayonu cari ilin pam-
bıq yığımında 100 faizdən artıq 
nəticə göstərib. Xatırladaq ki, bu il 
rayonda əkilmiş 3102 hektar pambıq 
sahəsindən, orta məhsuldarlıq 20 
sentner nəzərdə tutulmaqla, 6204 ton 
məhsulun təhvil verilməsi proqnozlaş-
dırılıb. Lakin rayonun pambıq tarlala-
rında olan bol məhsul gözləniləndən 
daha artıq nəticənin əldə ediləcəyindən 
xəbər verir.

V.BAYRAMOV,  
“Xalq qəzeti”

Bu il pambıqçılıqda orta məhsuldarlıq 
ötən illə müqayisədə 8 sentnerədək artıb

Azərbaycanda pambıqçılığın yeni inkişaf dövrü bu 
istiqamətdə əsaslı tədbirlərin görüldüyü, pambıqçılığın 
inkişafını nəzərdə tutan Dövlət Proqramının qəbul 

olunduğu 2016-cı ildən başlayıb. Belə ki, 2015-ci ildə pambıq 
əkini sahələri 18,7 min hektar, məhsul istehsalı 35,2 min ton 
təşkil edib. Həmin illə müqayisədə 2016-cı ildə əkin sahələri 2,7 
dəfə artırılaraq 51,4 min hektara, pambıq istehsalı isə 2,5 dəfə 
artaraq 89,4 min tona çatdırılıb. Müstəqillik dövründə ən çox 
pambıq istehsalı ötən il qeydə alınıb, ölkə üzrə sahələrdən 230,4 
min ton xam pambıq yığılıb. Bu, 2015-ci ilin göstəricisindən 6,54 
dəfə çoxdur.

Pambıq qəbulu məntəqələrinə bu günədək 
271 min tona yaxın məhsul təhvil verilib

Noyabrın 6-dək ölkə üzrə pam-
bıq qəbulu məntəqələrinə 270 min 
993 ton məhsul təhvil verilib.

Dövlət Statistika Komitəsindən 
AZƏRTAC-a bildiriblər ki, bu, ötən ilin 
eyni dövrü ilə müqayisədə 34,7 faiz 
çoxdur. Keçən il noyabrın 6-dək 201 
min 212 ton pambıq tədarük olun-
muşdu.

Bu il Azərbaycanda 100,1 min 
hektar ərazidə pambıq əkilib. Saatlı 
(13741 hektar), Ağcabədi (10452 hek-
tar), Biləsuvar (10257 hektar), Bərdə 
(10140 hektar), Beyləqan (9706 
hektar), Sabirabad (8630 hektar) və 
İmişli (7492 hektar) ən çox pambıq 
əkini aparılmış rayonlardandır.

Qeyd edək ki, pambıqçılıq kənd 
təsərrüfatının yüksək əməktutumluğu 
ilə seçilən sahələrindən biridir. Ötən 
illə müqayisədə 2019-cu ildə 20 rayon 
üzrə pambıq əkən fermerlərin sayı 
2373 nəfər artaraq, 18 min nəfərə 
çatıb. Pambıqçılığın inkişafı yüngül 
sənayenin inkişafına təkan verməklə 
yanaşı, əhalinin məşğulluğunun art-
masında da müsbət rol oynayır. Ha-
zırda ölkəmizdə 23 pambıq zavodu, 
7 iplik istehsalı fabriki, 3 pambıq yağı 
istehsalı müəssisəsi fəaliyyət göstərir. 
Ümumilikdə, pambıqçılığın inkişafı, 
təxminən, 200 mindən çox insanın 
əsas gəlir mənbəyini formalaşdırır.

 AZƏRTAC respublikada pambıq 
tədarükünə dair noyabrın 6-na olan 
operativ məlumatı təqdim edir.

06.11.2019-cu il tarixə pambıq tədarükünə dair operativ məlumat

Ən təhlükəsiz rəqəmsal mühiti  
“Azercell Kids” ilə yaradın

Ölkənin aparıcı mobil 
operatoru uşaqları 
arzuolunmaz internetdən 

qorumaq üçün daha bir rəqəmsal 
layihəyə başlamışdır.

İnnovativ texnologiyalar vasitəsilə 
sosial məsuliyyət sahəsində 
təşəbbüslərini uğurla davam edən 
“Azercell” dünyanın ən məşhur mobil 
ticarət həlləri təminatçısı DOCOMO 
Digital ilə "Azercell Kids" (kids.azercell.
com) adlı həm təhsil, həm də əyləncə 
məzmunlu eksklüziv mobil tətbiqi 
istifadəyə verdi.  

Səkkiz yaşa qədər olan uşaqların 98 
faizinin, ən azı, bir mobil cihaz istifadə 
edilən ailələrdə yaşadığını nəzərə ala-
raq, son 12 ay ərzində “Uşaqlar və ailə" 
kateqoriyalı tətbiqlərin “Google Play” və 
iOS üçün dünya miqyasında 4,4 milyard 

dəfədən çox yükləndiyi təəccüblü deyil. 
Eyni zamanda, valideynlər rəqəmsal 
məzmuna və təhlükəsizliyə nəzarətsiz 
giriş ilə bağlı problemlərdən çox nara-
hatlıq keçirməkdə davam edir. “Azercell 
Kids”  bu cür problemləri aradan qaldır-
maq üçün işlənib hazırlanmışdır. 

“Azercell Kids”in köməyilə 
Azərbaycanda uşaqların maraq 
dairələrinə əsaslanan 40-dan çox yerli 
və xarici brendin məhsulları ilə tanış 
olmaq olar. Tam valideyn nəzarətindən 
əlavə, “Azercell Kids” valideynlərə öv-
ladlarının keçirdikləri vaxtı izləmək üçün 
idarətmə paneli də təqdim edəcək. 
“Azercell” abunəçiləri (fakturalı və fak-
turasız) “Azercell Kids” tətbiqinə rahat 
şəkildə qoşularaq yararlana bilərlər.

Xidməti aktiv etmək üçün abunəçi 
sadəcə olaraq telefon ekranında 
*304# YES qısa nömrəsini seçməli 

və  “Appstore” yaxud “Goog-
le play market”dən “Azercell 
Kids” əlavəsini yükləməlidirlər. 
“Azercell Kids” mobil tətbiqini 
aktivləşdirdikdən sonra müştərilər 
yeddi gün müddətində xidmətdən 
pulsuz istifadə edə bilər, sonrakı 
istifadə isə gündəlik olaraq 0,35 
azn təşkil edir.  

“Azercell” hər zaman 
kibertəhlükəsizlik və internetdən 
təhlükəsiz istifadə məsələlərinə 
geniş diqqət ayırmış, bu sahədə 
məlumatlılıq və effektivliyin 
artırılması məqsədilə "İnter-
net təhlükəsizliyi və rəqəmsal 
vətəndaşlıq" mövzusunda geniş-
miqyaslı təlimləri dəstəkləməkdə 
davam edir. 

“Xalq qəzeti” 

Lənkəranda yeni kollec 
fəaliyyətə başlayıb 

“Dini etiqad azadlığı 
haqqında” Azərbaycan Respub-
likasının Qanunu ölkədə vicdan 
azadlığının təmin edilməsi, 
dini qurumların statusu, onların 
fəaliyyətinin əlaqələndirilməsi 
ilə bağlı bütün məsələlərə 
aydınlıq gətirmişdir. 2001-ci 
ildə ümummilli liderin imzala-
dığı fərmanla Dini Qurumlarla 
İş üzrə Dövlət Komitəsinin 
yaradılması ilə dövlət–din 
münasibətlərində yeni mərhələ 
başlanmışdır.      

Prezident İlham Əliyevin 
rəhbərliyi ilə ölkəmizdə dini 
dəyərlərin qorunub saxlan-
ması və inkişafı istiqamətində 
məqsədyönlü dövlət siyasəti 
həyata keçirilir, İslam 
həmrəyliyinin gücləndirilməsi 
və dini dəyərlərin müdafiəsi 
üçün beynəlxalq səviyyədə 
fəaliyyət qurulur. Dövlət başçı-
sının sərəncamı ilə 2016-cı ilin 
“Multikulturalizm ili”, 2017-ci 
ilin “İslam Həmrəyliyi ili” elan 
edilməsi, 2017-ci ildə Bakıda 
IV İslam Həmrəylik Oyun-
larının keçirilməsi məhz bu 
siyasətin bariz nümunəsidir. 

Dini Qurumlarla İş üzrə 
Dövlət Komitəsi ilə birlikdə 
Qafqaz Müsəlmanları İdarəsi 
tərəfindən dini maarifləndirmə 
sahəsində geniş işlər görü-
lür. Möhtərəm Prezidentimiz 
dövlət–din münasibətlərinin 
formalaşması, milli həmrəyliyin 
və mənəvi-əxlaqi dəyərlərin 
bərqərar olması sahəsində 
xüsusi xidmətlərinə görə və 
anadan olmasının 70, şeyxül-
islamlıq fəaliyyətinin 40 illiyi 
münasibətilə Hacı Allahşükür 
Paşazadəni “Heydər Əliyev” 
ordeni ilə təltif etmiş, ona 
təbrik məktubu ünvanla-
mışdır. Yubileylə əlaqədar 
bölgələrdə, paytaxt Bakıda 
silsilə konfranslar, tədbirlər 
keçirilmişdir. Bütün bunlar 
bir daha ölkəmizdə dövlət-
din münasibətlərinin yüksək 
səviyyədə olduğunu göstərir. 
Məhz  bu münasibətlərin 
əməli nəticəsidir ki, noyabrın 
14–15-də paytaxtımız növbəti 
beynəlxalq tədbirə ev sahibliyi 
edəcək. Bu dəfə dünya dini 
liderləri II Bakı Sammitində bir 
araya gələcəklər.

Möhtərəm Prezidentimizin 
daimi diqqət və qayğısı ilə 
ölkədə yeni məscidlər tikilir, 
mövcud ibadət yerləri təmir edi-
lir. Təkcə onu demək kifayətdir 
ki, əgər sovetlər dönəmində 
Azərbaycanda cəmi 17 məscid 
var idisə, bu gün onların sayı 

2 mindən çoxdur. Son 15 ildə 
ölkədə 140-dan çox məscid inşa 
olunmuş, 80-dən artıq məsciddə 
əsaslı təmir və yenidənqurma 
işləri aparılmış, o cümlədən 
dövlət vəsaiti hesabına onlarca 
məscid bərpa edilmişdir.   

Xalqımızın zəngin 
milli-mənəvi dəyərlərinə 
böyük həssaslıqla yanaşan 
Azərbaycanın Birinci vitse-
prezidenti, Heydər Əliyev 
Fondunun rəhbəri Mehriban 
xanım Əliyevanın ölkəmizdə 
ibadət evlərinin bərpası və 
yeni məscidlərin tikilməsi 
istiqamətində gördüyü işlər 
də əvəzsizdir. Fond “Tolerant-
lığın ünvanı – Azərbaycan” 
layihəsi çərçivəsində təkcə öz 
ölkəmizdə yeni məscidlər inşa 
etməmiş, həm də bir sıra xarici 

dövlətlərdə ibadət evlərinin 
bərpası və  tikintisində fəallıq 
göstərmişdir.   

 Bizim Lənkəran rayo-
nunda da 78 məscid və xeyli 
sayda   ziyarətgah əsaslı 
təmir olunub. Şıxəkəran 
kəndində Şeyx Zahid türbəsi, 
Cil kəndində Seyid Xəlifə və 
Şağlakücə kəndində Seyidəpir 
ziyarətgahları, Səpnəkəran, Cil, 
Viravul, Girdəni, Göyşaban 
kənd,  Aşağı Nüvədi qəsəbə   
məscidləri yenilənərək dindar-
ların istifadəsinə verilmişdir. 
Fərəh hissi ilə onu da deyim 
ki,  Azərbaycanın hər yerində 
olduğu kimi, Lənkəranda da 
insanların tolerantlıq mühitində 
yaşamasından ötrü hərtərəfli 
lazımi şərait var.   

Qloballaşan dünyamızda 
insanların mənəvi ehtiyacları-
nı ödəmək üçün dini bilgilər 
böyük əhəmiyyət kəsb edir. 
İnsan bir şeyi bilmədiyi zaman 
onu öyrənməyə, mahiyyətini an-
lamağa çalışmalıdır. Müqəddəs 
Qurani-Kərimdə belə bir 
ayə var: “Soruşun, sual edin, 
bilmədiklərinizi zikr əhlindən 
(bilənlərdən) soruşun, ta siz də 
bilənlərdən olasınız”. 

Həyatın bütün sahələrindən 
bəlkə də, daha çox, mənəviyyat 
sahəsində milli kadrların 

hazırlanmasına ehtiyac var. 
Azərbaycan dövlətinin bunun-
la bağlı öz strategiyası var. 
Artıq vətəndaşlarımızın xarici 
ölkələrdə dini təhsil almasına 
zərurət yoxdur. Bakı İslam Uni-
versiteti, Azərbaycan İlahiyyat 
İnstitutu  bu sahədə milli kadr 
potensialının yaradılmasına 
töhfələr verir. Bundan başqa, 
dini icmaların nəzdində Quran 
kursları təsis olunur. Amma 
yenə də bölgələrimizdəki 
məscidlərdə savadlı din 
xadimləri çatışmır. Bakıda və 
bölgələrdə orta ixtisas təhsili 
verən cəmi üç kollec mövcud 
idi. Bu baxımdan möhtərəm 
Prezidentimiz İlham Əliyevin 
fərmanı və Şeyxülislam Hacı 
Allahşükür Paşazadənin xeyir-
duası ilə yeni kolleclərin yara-

dılması təqdirəlayiqdir. Artıq 2 
ildir ki, Dini Qurumlarla İş üzrə 
Dövlət Komitəsində yeddi yeni 
kollec qeydiyyatdan keçmişdir.  

Lənkəran İslam Kolleci də 
2017-ci ildə qeydiyyata alınmış 
orta dini təhsil müəssisəsidir. 
Sentyabrın 27-də kollecin 
açılışı olmuşdur. Tədbirdə 
QMİ sədrinin müavinləri 
Qəmərxanım Cavadlı, Fuad 
Nurullah və başqaları işti-
rak etmişlər. Burada təhsil 
müddəti 4 ildir. Tələbələr 
Qafqaz Müsəlmanları İdarəsinin 
elm-təhsil şöbəsinin yaratdığı 
komissiya tərəfindən qabiliyyət 
və müsabiqə yolu ilə seçiliblər. 
İlkin mərhələdə kollecimizdə 20 
tələbə təhsil alır. Onlar cənub 
bölgəsinin orta məktəblərini 
bitirmiş, həqiqi hərbi xidmətdən 
tərxis olunmuş və ya hərbi 
xidmətdən möhlət hüququ olan 
gənclərdir. Digər rayonlardan 
gəlmiş tələbələr üçün də lazımi 
şərait yaradılıb. Kollecdə həm 
dini, həm də dünyəvi-humanitar 
fənlər tədris olunur.   

Gəncləri yüksək əxlaqi və 
dini dəyərlər ruhunda tərbiyə 
etmək əzmindəyik.    

Hacı Sədi Axundzadə, 
QMİ-nin Cənub bölgəsi 

üzrə qazisi, Lənkəran İslam 
Kollecinin direktoru 

Sovetlər birliyinin süquta uğramasından sonra ölkəmiz dünyəvi, demokratik, 
hüquqi, unitar səciyyəli olmaqla yanaşı, həm də öz milli-mənəvi dəyərlərinə 
söykənən dövlətə çevrilmişdir. Sovet dönəmində uzun illər ibadət ocaqlarının 

fəaliyyətinə, dini ayinlərin icrasına qoyulmuş qadağalar artıq aradan qaldırılmış, 
yeni ibadət evlərinin və dini təhsil müəssisələrinin əsası qoyulmuşdur. Bu sahədə 
yerli milli kadrların hazırlanmasına, dini maarifləndirmə işində, əsasən, daxili 
potensialdan istifadə olunmasına diqqət yetirilməsi vacib faktora çevrilmişdir. Təbii 
ki, bütün bunlar 1993-cü ildə xalqın təkidilə yenidən hakimiyyətə gələn ulu öndər 
Heydər Əliyevin dövlət–din münasibətləri sahəsindəki uğurlarının nəticəsidir.

“Gənc tədqiqatçılar üçün Open Academy” 
layihəsi çərçivəsində seminarlar keçirilib

Azərbaycan Gənc Alim, Aspirant və Magistrlər 
Cəmiyyəti Gənclər Fondunun dəstəyi ilə “Gənc 
tədqiqatçılar üçün Open Academy” layihə 

çərçivəsində Bakı, Gəncə və Mingəçevir şəhərlərində 
yerləşən universitetlərdə gənc alimlər, doktorantlar, 
magistrlər, universitet müəllimləri, elmi tədqiqatçılar üçün 
seminarlar keçirib.

Seminarlar 
Azərbaycan Dövlət Aqrar 
Universitetində, Mingəçevir 
Dövlət Universitetində və  
Azərbaycan Dövlət Pedoqoji 
Universitetində təşkil olunub. 

Tədbirlər çərçivəsində 
Azərbaycan Gənc Alim, Aspi-
rant və Magistrlər Cəmiyyətinin 
sədri, Təhsil Nazirliyi yanında 
İctimai Şuranın məsul katibi, 
fəlsəfə doktoru İlqar Orucov 
layihə haqqında iştirakçılara 
məlumat verib. Azərbaycan 
Dövlət Pedaqoji Universite-
tinin elm və innovasiya üzrə 
prorektoru, professor Asəf 

Zamanov, Azərbaycan Dövlət 
Aqrar Universitetinin prorek-
toru, fəlsəfə doktoru Ramin 
Məmmədov, Mingəçevir Dövlət 
Universitetinin prorektoru, 
professor Veysəl Eyyubov 
layihənin əhəmiyyətindən və 
dünya elm məkanında müasir 
çağırışlara uyğun olaraq gənc 
tədqiqatçılarımızın hazırlanma-
sından danışıblar.  

Azərbaycan Gənc Alim, 
Aspirant və Magistrlər 
Cəmiyyətinin nümayəndəsi, 
layihənin eksperti, fəlsəfə 
doktoru Ruslan Rəhimli  
“Open Academy” çərçivəsində 

keçirilən seminarlar vasitəsilə 
gənc tədqiqatçıların “crowd-
funding” platformaları, “open 
science”, “open access”, “open 
innovation”, “open educati-
onal resources”, “Creative 
Common” innovativ yeniliklər 
barədə geniş bilik və informa-
siyalara yiyələndiyini bildiriblər. 

İştirakçılara Avropa elmi 
məkanında geniş tətbiq olunan 
və Avropa İttifaqının prioritet 
olaraq qəbul etdiyi “Open 
Science” platforması və onun 
özəllikləri haqqında prezen-
tasiyalar təqdim edilib.  Eyni 
zamanda, iştirakçılar “Open 
Access” jurnallarına çıxış 
imkanları, ORCİD və digər 
platformalar haqqında bilik 
əldə ediblər. Seminarlarda hər 
universitetdən 80 iştirakçı ol-
maqla, ümumilikdə, 240 gənc 
alim, doktorant, magistrant  
iştirak edib.  Tədbirlər qarşılıqlı 
diskussiya şəraitində keçirilib 
və iştirakçıların sualları cavab-
landırılıb.

Hər universitetdə 2 gün 
ərzində təşkil olunan seminar-
ların yekununda iştirakçılara 
sertifikatlar təqdim olunub. 

Əfsanə BAYRAMQIZI,  
“Xalq qəzeti”

